
Vísað er til erindis Hafnarfjarðarbæjar dags. 29.8.2025, sem minnt var á þann 19.1.2026.  

Í erindinu var óskað eftir því að framhaldsáfangar verkefnis um uppbyggingu útsýnispalls 

við Krýsuvíkurbjarg verði áfram á Landsáætlun um uppbyggingu innviða til verndar náttúru 

og menningarsögulegum minjum. Einnig er í beiðninni óskað eftir upplýsingum um 

áframhaldandi vinnu við landsáætlun.  

Áætlunin fjármagnaði undirbúningsáfanga verkefnisins. Hafnarfjarðarbær hefur haft 

frumkvæði að því að upplýsa um stöðu þeirra verkefna, SV001a (deiliskipulag) og SV001b 

(fullnaðarhönnun) við Krýsuvíkurbjarg. Þeim verkefnum sem þegar hafa hlotið fjármögnun 

hefur verið lokið og þau gerð upp. 

Næsti áfangi yrði framkvæmd hinnar hönnuðu uppbyggingar. Sú framkvæmd hefur hins 

vegar ekki verið tekin inn á landsáætlun og kostnaðarmetin umsókn vegna hennar hefur 

ekki komið til umfjöllunar hjá verkefnisstjórn. Þá liggur kostnaðaráætlun vegna 

framkvæmdarinnar ekki fyrir. 

Einnig hafa forsendur verkefnisins breyst frá því að deiliskipulagsgerð hlaut styrk árið 2018 

og hönnun árið 2019. Þar vegur meðal annars þungt sú eld- og jarðskjálftavirkni sem síðar 

hefur komið fram á svæðinu og lá ekki fyrir við upphaf verkefnisins.  

Reynslan af sambærilegum mannvirkjum, sem landsáætlun hefur fjármagnað, hefur 

jafnframt aukist. Við uppbyggingu stórra útsýnispalla, meðal annars við Dynjanda og 

Dettifoss, hafa komið upp ófyrirséð atvik vegna veðurtengdra þátta og landrofs sem hafa 

tafið frekari uppbyggingu. Framkvæmdir af þessu tagi eru því nú metnar áhættusamari en 

árið 2018 og hefur það áhrif á forgangsröðun þeirra. 

Meginhlutverk landsáætlunar er að styðja við vernd náttúru og menningarsögulegra minja, 

auk öryggis og grunnþjónustu á stöðum sem eru undir álagi vegna ferðamennsku. Við 

forgangsröðun þarf einnig að horfa til þess að ríkisaðilar geta ekki lengur sótt um styrki í 

Framkvæmdasjóð ferðamannastaða. Landsáætlun hefur því sérstökum skyldum að gegna 

gagnvart stöðum sem eru í umsjón ríkisstofnana. Nokkur verkefni Náttúruverndarstofnunar 

sem fela í sér uppbyggingu útsýnispalla bíða nú þegar vilyrðis um fjármögnun, en hafa ekki 

hlotið brautargengi þar sem þau hafa ekki rúmast innan fjárheimilda landsáætlunar, auk 

þess sem litið er til áðurnefndrar áhættu í meira mæli en áður. 

Fordæmi eru fyrir því að Framkvæmdasjóður ferðamannastaða hafi styrkt uppbyggingu 

útsýnispalla sem fyrst og fremst er ætlað að bæta upplifun ferðamanna, t.d. með því að 

veita nýtt sjónarhorn og útsýni til hafs, þó að vissulega fylgi þeim bætt öryggi í sumum 

tilvikum.  

Þá ber að geta þess að nær öll sveitarfélög sem upphaflega áttu aðild að landsáætlun hafa 

óskað eftir því að hætta þátttöku í landsáætlun með staði í sinni umsjón. Hafa þau verkefni, 

eftir atvikum, færst yfir til Framkvæmdasjóðs ferðamannastaða en löggjöf um sjóðinn 

hamlar því að staðir/verkefni geti samtímis þegið fjármagn frá sjóðnum og landsáætlun.  

Með hliðsjón af framangreindu er ekki unnt á þessu stigi að staðfesta að fyrirhugaður 

framkvæmdahluti við Krýsuvíkurbjarg verði tekinn inn á landsáætlun á næstu árum. 

Hafnarfjarðarbær kann jafnframt að vilja kanna möguleika á að sækja um styrk til 

Framkvæmdasjóðs ferðamannastaða vegna framkvæmdarinnar. 

Ekki hefur verið tekin ákvörðun um hvenær næst verður kallað eftir tillögum að verkefnum 

á landsáætlun. Þegar ákvörðun þar að lútandi liggur fyrir verða viðeigandi aðilar upplýstir 

um fyrirkomulag, skilyrði og tímafresti. 

